2014 вося рака тӧлысьын Коми Республикаын L-410 эскадрилья озырмас выль самолётӧн

Та йылысь висьталіс Вячеслав Гайзер Комиавиатранс компанияса лётчикъяскӧд да бортмеханикъяскӧд аддзысьлігӧн. Дінмуса юрнуӧдысь чолӧмаліс авиаторъясӧс профессиональнӧй праздникӧн — Гражданскӧй авиация лунӧн да висьталіс сы йылысь, кутшӧмӧсь матысса кадӧ отрасль сӧвмӧдан планъяс.

Кыдзи пасйис Вячеслав Гайзер, «Комиавиатранс» республиканскӧй компаниялысь авиапарксӧ паськӧдӧмыс сетас позянлун водзӧ сӧвмӧдны дінмупытшса авиайитӧдъяс.

«Во сайын, кор ми пуктылім ас водзӧ мог республиканскӧй авиаперевозчикъяс вынӧн бӧр заводитны сынӧд транспортӧн ветлыны республикаса став районӧ, кӧні водзын вӧлісны аэропортъяс да посадочнӧй площадкаяс, ми сёрнитім сы йылысь, кымын самолёт вермас тайӧс збыльмӧдны. Тавося рака тӧлысьын нин миян авиапаркын лоас нёль выль самолёт L-410, мый отсӧгӧн пытшкӧсса авиаперевозкаяс позяс тырвыйӧ пӧртны олӧмӧ. Таысь кындзи, таво выльмӧдасны посадочнӧй площадкаяс Мылдінын да Косланын. Ӧти решиттӧм мог, мый йитчӧма мувывса инфраструктуракӧд, тайӧ Изьваса аэропорт федеральнӧй эмбурысь вуджӧдны Коми Республикалӧн эмбурӧ. Ми водзӧ уджалам федеральнӧй власьтъяскӧд да кӧсъям помӧдз вайӧдны сійӧ уджсӧ, мый серти позяс ӧтувтны ӧти сетьӧ водзын уджавлӧм став муниципальнӧй аэропорт комплексъяс, кутшӧмъяс колӧны талун дінмупытшса пассажирскӧй авиайитӧдъяс сӧвмӧдӧм вылӧ», - висьталіс Коми Республикаса юрнуӧдысь.

Вячеслав Гайзер видлаліс лётчикъяскӧд авиа йитӧдъясын уджалысь нормативнӧй базалысь торъя моментъяс, сы лыдын транспортнӧй видзчысянлунын. Авиаторъяс вӧзйисны бырӧдны отраслевӧй нормативнӧй актъясын лӧсявтӧмторъяс да лӧсьӧдны да пыртны гражданскӧй авиацияӧ колана регламентъяс. Республикаса юрнуӧдысь босьтіс тайӧ юалӧмсӧ контроль улӧ, тшӧктіс Коми Республикаса промышленносьт да транспорт сӧвмӧдан министерстволы помӧдз вайӧны лӧсялана оланпас вӧзйӧмъяссӧ федеральнӧй тшупӧдӧ пыртӧм вылӧ.

Вячеслав Гайзер сідзжӧ ветліс Гражданскӧй авиациялы авиационнӧй персонал дасьтан Сыктывкарса велӧдан шӧринӧ, кӧні видзӧдліс ӧнія лэбавны велӧдан тренажёръяссӧ да пуксьыліс на пиысь ӧти штурвал сайӧ. Республикаса юрнуӧдысь вӧзйис петны Россияса сынӧд транспортса федеральнӧй агентствоӧ вӧзйӧмӧн ньӧбны Сыктывкарса велӧдан шӧринлы L-410 самолётлысь тренажёр.

«Талун Россияын тайӧ самолётыслӧн сӧмын ӧти тренажёр — Сасовоын [Рязанскӧй обласьт – пасйӧд]. Странаын быд лун татшӧм самолёт лыдыс пыр содӧ, тайӧ зэв лӧсялана машина пытшкӧсса перевозкаяс вылӧ да сылысь бурлунсӧ уна дінмуяс да компанияяс донъялісны нин. Ми дасьӧсь Росавиациякӧд корсьны позянлун ньӧбны тренажёрсӧ, сы лыдын ӧткодь инӧда подув вылын, да сувтӧдны сійӧс Сыктывкарын. Тайӧ сетас содтӧд позянлун оз сӧмын миян авиация сӧвмӧдӧм вылӧ, миян пилотъясӧс дасьтӧм вылӧ, но и позяс дасьтыны авиаторъяссӧ мукӧд регионысь», - тшӧктіс дасьтыны вӧзйӧмъяссӧ Вячеслав Гайзер.
